Nafarroako Parlamentuko Mahaiak, 2012ko maiatzaren 28an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai, Bildu-Nafarroa eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita ziurta dezan zerikusia duten eragile guztien parte-hartzea osasun zerbitzuaren eredu aldaketan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan xedatuaren babesean, ondoko mozioa aurkeztu dute, Osasun Batzordean eztabaidatu eta bozkatzeko.

Osasun Departamentua osasun-laguntzaren ereduaren aldaketa ari da lantzen 2012ko martxotik hasita. Osasuneko kontseilari Marta Vera andreak azaldu zigunez, bilera ugari egin dituzte arloko zenbait eragilerekin, egoeraren diagnostikoa egiteko eta hobekuntza-ildo estrategikoak ezartzeko.

Iragan maiatzaren 22an zehaztu zigunez, lan-talde berriak eratuko dira laster, ildo estrategiko horiek ezartzeko metodologia zehazte aldera.

Parlamentuko lan bileretan parte hartu duten bost eragile eta sindikatuak –Sendagileen Sindikatua, SAE, SATSE, Oinarrizko Osasun-laguntzako eta Familia Medikuntzako Elkartea eta SEMERGEN– bat etorri dira esatean haien ustez Departamentuak oso informazio eta parte hartzeko aukera gutxi eman diela.

Bestalde, denak etorri dira bat kritikatzean Departamentuak planteatzen dituen neurri zehatz gutxietako bat: guardia lokalizatuak ezartzea, bertan egon beharreko guardien ordez, Nafarroako zenbait eremutan. Izan ere, neurri horrek atzera egitea dakar osasun arloko profesionalen lan-baldintzei dagokienez, areagotu egin dezake profesional horiek eremu horiekin fidelizatzea, eta zerbitzuaren kalitatea jaistea ere ekar dezake, Nafarroako herritarren artean ezberdintasunak eragin ditzakeelako larrialdiak artatzeari dagokionez.

Arloko eragileen ekarpenak jasotze aldera une honetan abiatzen ari den prozesu berri horren aurrean, gure ustez behar-beharrezkoa da Osasun Departamentuak konpromisoa har dezan proposamen guztiak mahai gainean jartzeko, ekarpen guztiak kontuan hartzeko eta ereduaren aldaketa eta lan baldintzak kasuko foroetan negoziatzeko, horretarako denboran mugarik jarri gabe, adostasun ahalik eta handiena lortzea helburu.

Hori dela-eta, gure parlamentu-taldeek ondoko erabaki proposamena aurkeztu dute:

1. Nafarroako Parlamentuak Nafarroako Gobernua premiatzen du ziurta dezan osasun-laguntzaren ereduaren aldaketan zeresana duten eragile guztiek egiaz parte hartzea. Horretarako, konpromisoa hartuko du proposamen guztiak  mahai gainean jartzeko, ekarpen guztiak kontuan hartzeko eta ildo nagusiak eta lan baldintzak kasuko foroetan negoziatzeko, horretarako denboran mugarik jarri gabe, adostasun ahalik eta handiena lortzea helburu.

2. Nafarroako Parlamentuak Nafarroako Gobernua premiatzen du ekitatea ziurta diezaien Nafarroako herritar guztiei, larrialdiak artatzeari dagokionez, halako moduan non bazter utziko baitu gure lurraldeko zenbait eremutan guardia lokalizatuak ezartzeko asmoa, larrialdietako laguntzaren kalitatea jaistea eragiten duelako eta beste eragozpen bat gehiago dakarrelako osasun arloko profesionalak eremu horiekin fidelizatzeari begira.

